
1. Ընթացիկ իրավիճակը և իրավական ակտի ընդունման անհրաժեշտությունը.

«Սոցիալական աջակցության մասին» օրենքի (այսուհետ՝ Օրենք) 20-րդ հոդվածի 1-ին մասի 5-րդ կետի համաձայն՝ սոցիալական աջակցության ոլորտի հիմնական ծառայություններից է կացարանով ապահումը, որը նույն օրենքի 25-րդ հոդվածի 3-րդ մասի 2-րդ կետի համաձայն՝ ի թիվս այլնի, կարող է իրականացվել սոցիալական բնակարանային ֆոնդում կացարանով ապահովման ձևով։ Միաժամանակ, Կառավարության 31.10.2002 թվականի N 1701-Ն որոշման համաձայն՝ «Օթևան» պետական ոչ առևտրային կազմակերպության հիմնական նպատակներից է «պետական սոցիալական բնակարանային ֆոնդի կացարաններում բնակվելու իրավունք ունեցող անձանց կացարաններով ապահովման և այլ սոցիալական ծառայությունների տրամադրման կազմակերպումը»։ Այսինքն՝ Կառավարությունը՝ ի դեմս Աշխատանքի և սոցիալական հարցերի նախարարության (այսուհետ նաև՝ Նախարարություն) սոցիալական բնակարանային ֆոնդում կացարանով ապահովման սոցիալական ծառայության տրամադրումը կազմակերպում է «Օթևան» պետական ոչ առևտրային կազմակերպության միջոցով։ «Հանրակացարաններ» պետական ոչ առևտրային կազմակերպությունը (այսուհետ՝ Կազմակերպություն) մինչև 2024 թվականը գտնվել է Տարածքային կառավարման և զարգացման նախարարության միգրացիոն ծառայության ենթակայության ներքո, ըստ այդմ՝ բացառապես իրականացրել է Հայաստանի Հանրապետությունում փախստական ճանաչված և ապաստան ստացած անձանց հանրակացարանային սենյակներում բնակեցման աշխատանքներ։ Նախարարության ենթակայությանը հանձնվելուց հետո մեկ առանձին պետական ոչ առևտրային կազմակերպության կողմից միայն մեկ առանձին սոցիալական խմբի կացարանով ապահովման սոցիալական ծառայության տրամադրման կազմակերպումը դարձել է աննպատակահարմար և ոչ անհրաժեշտ՝ հատկապես հաշվի առնելով այն հանգամանքը, որ փախստականները Կառավարության 10.09.2015 թ․ N 1069-Ն որոշմամբ հանդիսանում են բնակելի տարածություն ստանալու իրավունք ունեցող անձինք։ Նշված հանգամանքներն էլ, մեծ հաշվով, պայմանավորել են Կազմակերպության լուծարման անհրաժեշտությունը։ Այս կապակցությամբ հարկ ենք համարում նաև նշել, որ ներկայումս շրջանառվում է Կառավարության մի շարք որոշումներում փոփոխություններ և լրացումներ կատարելու մասին Կառավարության նորմատիվ բնույթի որոշման նախագիծ, որը նպատակ ունի կարգավորելու Կազմակերպությանն ամրացված հանրակացարանային սենյակներում բնակեցված անձանց սույն նախագծով «Օթևան» պետական ոչ առևտրային կազմակերպությանն ամրացվող պետական սոցիալական բնակարանային ֆոնդում բնակեցման առնչությամբ առաջացող հարաբերությունները։ 
Միաժամանակ, անհրաժեշտություն կա ապահովել ժամանակավոր տեղավորման կենտրոններից դուրս եկած փախստականների ժամանակավոր կացարանով ապահովումը՝ փախստականների համար նեդրվող սոցիալական ինտեգրման օգնության  (սոցիալական աջակցության) կազմակերպման շրջանակներում։ 

2.  Առաջարկվող կարգավորման բնույթը.
 
Հիմք ընդունելով վերոգրյալը՝ Նախագծով առաջարկվում է Հայաստանի Հանրապետության աշխատանքի և սոցիալական հարցերի նախարարության «Հանրակացարաններ» պետական ոչ առևտրային կազմակերպությունը լուծարել։ Սոցիալական բնակարանային ֆոնդում կացարանով ապահովման սոցիալական     ծառայության տրամադրումը նախատեսվում է կազմակերպել «Օթևան» պետական ոչ առևտրային կազմակերպության միջոցով՝ սոցիալական բնակարանային ֆոնդի շրջանակներում։ Կազմակերպության օգտագործմանը հանձնված հանրակացարանային սենյակներում բնակեցված անձանց տրամադրվող սոցիալական ծառայությունների անխափան ու անընդհատ մատուցումն ապահովելու նպատակով նախատեսվում է Կազմակերպության լուծարման պահի դրությամբ Կազմակերպության շահառուների անձնական գործերի փոխանցումը «Օթևան» պետական ոչ առևտրային կազմակերպությանը։ 
Մյուս կողմից՝ Հայաստանի Հանրապետությունում ապաստան ստացած փախստականների սոցիալական ինտեգրման համար սոցիալական աջակցության տրամադրումը կազմակերպելու նպատակով նախատեսվում է ՀՀ, քաղաք Երևան, Նոր Նորքի 2-րդ զանգված, Մոլդովական 29/1 հասցեում գտնվող շենքի 1-ին հարկի անշարժ գույքը (սենյակները) հետ վերցնել Հայաստանի Հանրապետության տարածքային կառավարման և ենթակառուցվածքների նախարարության պետական գույքի կառավարման կոմիտեից և ամրացնել Նախարարությանը։ Սոցիալական ինտեգրմանն ուղղված օգնության (սոցիալական աջակցության) կազմակերպման իրավական հիմքերի ստեղծումից (կառուցակարգերի ներդրումից) հետո Հայաստանի Հանրապետությունում ապաստան ստացած փախստականների սոցիալական ինտեգրման ծառայությունը հետագայում կկազմակերպվի սույն պարբերությամբ նախատեսված անշարժ գույքի շրջանակներում՝ մասնավոր կազմակերպության միջոցով։ 
 
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը.

Նախագիծը մշակվել է Հայաստանի Հանրապետության աշխատանքի և սոցիալական հարցերի նախարարության կողմից։

4. Ակնկալվող արդյունքը.

Իրավական ակտի ընդունման արդյունքում կապահովվի կյանքի դժվարին իրավիճակում հայտնված անձանց և ընտանիքներին սոցիալական բնակարանային ֆոնդում կացարանով ապահովման սոցիալական ծառայությունների մատուցման որակն ու արդյունավետությունը, Հայաստանի Հանրապետությունում ապաստան ստացած փախստականները ժամանակավոր տեղավորման կենտրոններից դուրս գալուց հետո կապահովվեն ժամանակավոր կացարաններով։ 

5. Նախագծի ընդունման կապակցությամբ այլ նորմատիվ իրավական ակտերի ընդունման, ինչպես նաև պետական կամ տեղական ինքնակառավարման մարմնի բյուջեում եկամուտների կամ ծախսերի ավելացման կամ նվազեցման անհրաժեշտությունը․

[bookmark: _GoBack]Նախագծի ընդունման կապակցությամբ անհրաժեշտություն կառաջանա փոփոխություններ և լրացումներ կատարել Կառավարության մի շարք որոշումներում, մասնավորապես՝ ի թիվս այլնի, Կառավարության 2015 թվականի սեպտեմբերի 10-ի N 1069-Ն և 2023 թվականի ապրիլի 21-ի N 595-Ն որոշումների մեջ։ Ներկայումս Կառավարության համապատասխան որոշման նախագծի շրջանառությունն ավարտվել է։ 
Նախագծի ընդունմամբ  ընթացիկ տարվա պետական բյուջեում եկամուտների և ծախսերի փոփոխություն չի առաջանում, ինչպես նաև այն չի առաջացնի  2026թ պետական բյուջեից լրացուցիչ ֆինանսական միջոցների հատկացման անհրաժեշտություն:  

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և (կամ) այլ ռազմավարություններ.

Նախագիծը բխում է ՀՀ Կառավարության 2021 թվականի օգոստոսի 18-ի N 1363-Ա որոշմամբ հաստատված ՀՀ կառավարության Ծրագրի 4-րդ՝ «Մարդկային կապիտալի զարգացում» կետի 4.6-րդ ենթակետի 4-րդ պարբերությունով սահմանված նպատակից, այն է՝ բնակարանով ապահովման միասնական սոցիալական քաղաքականության մշակում՝ ցածր եկամուտներ ունեցող, ինչպես նաև անապահով ընտանիքներին և խոցելի այլ խմբերին մշտական կամ ժամանակավոր կացարաններով ապահովելու նպատակով։ 

